
Older people for older people 040

Allattoq Rosemarie Elsner, Ingerlatsisoq aamma peqqissaasoq

Suliniummi 040-mi pineqarpoq utoqqaat najugaqarfinni pilersaarusiornermi aamma pisussat piviusunngortinneranni kiisalu imminnut ilaminnullu sullissisinnaaneranni peqataatissinnaalissanerivut. Tamanna nutaajuvoq aamma allaaneruvoq utoqqarnik sullissinermut atatillugu, ungasinnerusorlu eqqarsaatigalugu utoqqarnik suliaqartitsinerulersinnaanermik utoqqarnillu ilorrisimaartunik aamma peqqinnissaqarfimmik artukkiivallaarunnaartitsinermik kinguneqartussaq. 

Upernaakkut 2008-mi Nuup Kommunea Kalaallit Nunaanni Takornariaqarnermut Inuussutissarsiuteqarnermullu siunnersuisooqatigiinnit saaffigineqarpoq NNP-suliniummi ” Our life as Elderly – for a better elderly care tomorrow” (”Utoqqartut inuunerput - utoqqarnik aqagu sullissilluarnissaq”)  suleqataaqqullugu. NNP tassaavoq Northern Periphery Programme EU-p ataani nunat immikkoortuini suliniutinik tapiissuteqartarnikkut ingerlatsivik Kalaallit Nunaannit aamma aningaasaliiffigineqartartoq. 

Siornatigut NPP-suliniummik tamanna nangitsineruvoq, pineqarpullu utoqqaat amerligaluttuinnartut unammillernartuunerata, sullinneqarnerisalu pisariinnerusunngortinnissaanik, sukannernerusumik aningaasanik aqutsinerup kiisalu inuusuttut illoqarfinnut anginerusunut suliartortarnerisa ilinniariartortarnerisalu qanoq iliuuseqarniarnissaq.  

040-mi pineqarput:

· nunani peqataasuni 040-mik (older people for older people) suliniaqatigiiffinnik pilersitsiortornissaq. Siunertaavoq utoqqaat najugaqarfimminni minnerusuni najugaqaannarnissaasa qulakkeerneqarnissaa aamma namminnerminnut utoqqarnullu allanut sammisunut sammisassaqartitsiniarnermi pilersaarusiornermi piviusunngortitsinermilu peqataasarnissaasa qulakkeerneqarnissaat

· suliniutip ingerlanneqarnerani ilisimatusaatigineqarnissaa, utoqqaat sullinneqarnerminni sammisassaqartinneqarnerminnilu peqataatinneqarnissaasa qanoq sunniuteqarnera tassani takutinniarneqassalluni

Nunatsinni uagut suliniuterput maanna atuutilersumi Kommuneqarfik Sermersuumi suliarineqassaaq apeqqutinik akisassanik immersuinikkut, apersuinikkut, innuttaasunik ataatsimiisitsinerit kiisalu illoqarfigisami tv-kkut radiokkullu aallakaatitsisarnerit iluaqutigalugit. 

Naatsorsuutigaarput utoqqaat 50-it sinnerlugit ukiullit tamaasa peqataatinnissaat apeqqutillu immersorlugit akisassat inunnut 1700-t missaanniittunut nassiussorneqassapput. Paaserusutagut ilaatigut makkuupput:  

Utoqqaaneq qanoq isumaqarpa, illit utoqqartut misigisimavit, utoqqalininni eqiingallutit akuunissannut illit qanoq iliuuseqarsinnaavit, najugaqarfinni utoqqaat qanoq ililluta peqataanerulersissinnaavagut, sunngiffinni sulerisarpit, siunissaq eqqarsaatigalugu ikiorneqarnissannut suut naatsorsuutigisinnaavigit, ikiorneqarnissat pisariaqartilissagaluarukku kimit ikiorneqarnissat naatsorsuutigaajuk.

Eqqartorlualeriarutsigit apeqquterpassuussapput. Naatsorsuutigaarput akissutit assigiinngiiaartorujussuunissaat, Nuummi utoqqarpassuit ilinniagaqartuummata avinngarusimasunili piniarnermik aalisarnermillu inuuniuteqarnerusuullutik. Sumiiffinni assigiinngitsuni kulturikkut assigiinngissutsit annertoqaat, ataatsimulli kattussuukkutta inuit assigiinngitsuni najugaqartuusut ataqqillugit suliniutit sammisassat kikkut tamarmik iluarisinnaasaat pilersissallugit pingaaruteqarpoq.

Misissuiffigerusupparput suliniutit maanna ingerlanneqartut suunersut, inuit sullisseqataasinnaasut pissarsiarinissaat, namminneq kajumissusertik tunngavigalugu suleqataarusuttunik pilersitsinissaq aamma annerusumillu utoqqaat peqataanerulersinnissaat. 
Suliniut tamakkiisoq 2010-p naanerata tungaanut ingerlanneqassaaq, suliniummillu kikkunnut tamanut atuussinnaasumik kinguneqassalluni. 

Nunat peqataasut tassaapput Skotland, Irland, Finland, Sverige aamma Nunarput. Nunarput sinnerlugu peqataassapput ataani atsiortoq kiisalu Pia Johnsen, Kommuneqarfik Sermersuumi Isumassuiffimmi ingerlatsisoq. Novemberimi Luleåmi ataatsimeeqatigiinnermi peqataavugut, inuit assigiinngitsut 20-t peqatigalugit utoqqarnut innuttaaqatitsinnut neqeroorutitsinnik oqaluttuarfeqatigiilluta. Suliniutit assigiinngitsut oqallisigaagut, maannalu EU-mit akuersissut kisiat amigaatigilerparput aningaasanut tunngasortaasa aaqqinnissaannut. 
EU-p aningaasartuutit 50 %-ii akilerpai, 25 %-it aningaasaateqarfinnit kiisalu Nuup Kommuneata kingulliit 25 %-it akilerlugit. 

